
Izvještaj sa seminara
„Porodični život i prava djeteta u Evropskoj konvenciji o ljudskim pravima“
Sarajevo, hotel  „Bristol“, 30. novembar – 1. decembar 2016. godine
U zajedničkoj organizaciji Centara za edukaciju sudija i tužilaca u Republici Srpskoj i Federaciji Bosne i Hercegovine, te AIRE Centra iz Londona, dana 30. novembra i 1. decembra 2016. godine, u hotelu „Bristol“ u Sarajevu, održan je seminar na temu porodičnog života i prava djeteta shodno Evropskoj konvenciji o ljudskim pravima. Seminar je pohađalo ukupno 48 nosilaca pravosudnih funkcija u Bosni i Hercegovini. Predavači na ovom seminaru su bili gospođa Jasminka Džumhur, Ombudsmen za ljudska prava Bosne i Hercegovine, gospođa Nikolina Katić, zastupnica Ureda zastupnika Republike Hrvatske pred Evropskim sudom za ljudska prava, Nuala Mole, osnivač i viši pravni ekspert AIRE Centra, te dr Džamna Duman, docent Pravnog fakulteta Univerziteta u Sarajevu.
Tokom seminara edukatori su  govorili o međunarodnim obavezama Bosne i Hercegovine u vezi sa pravima djeteta - ključnim izazovima u provođenju, konceptu porodičnog života u skladu sa članom 8 Evropske konvencije o ljudskim pravima (EKLJP), principu najboljeg interesa djeteta, pravu djeteta da se o njemu staraju roditelji i/ili da se održava kontakt s roditeljima, alternativnoj njezi i usvajanju, izazovama bosanskohercegovačkog prava u vezi s pravima djeteta i članom 8 EKLJP, međunarodnoj otmici djece, zabrani zlostavljanja po članu 3 EKLJP i zaštiti moralnog i fizičkog integriteta u skladu sa članom 8 EKLJP, te porodičnom nasilju i zapostavljanju djeteta.
Tokom ove edukacije, učesnici su bili vrlo aktivni u smislu postavljanja pitanja, iznošenja komentara, stavova, te svojih iskustava iz prakse, što je u velikoj mjeri doprinijelo kvalitetu održane edukacije. Kao rezultat veoma aktivne diskusije, iskristalisalo se nekoliko zaključaka kao što su potreba postupanja u najboljem interesu djeteta, neophodnost praćenja prakse Evropskog suda za ljudska prava, potreba za sprečavanjem sekundarne viktimizacije djeteta pred sudom (na način da djeca od strane psihologa budu pripremljena za svjedočenje ili pak da Centar za socijalni rad bude taj koji će uzimati izjave od djece), potreba za sistemskim rješavanjem problema nasilja u porodici i zaštitom djece žrtava bilo kojeg oblika nasilja. Edukatori i učesnici su također istakli da bi Bosna i Hercegovina trebala ratifikovati Protokol 3 Konvencije o pravima djeteta, a ovu konvenciju, kao i niz drugih korisnih dokumenata, te izvoda iz prakse Evropskog suda za ljudska prava, su dobili svi učesnici u sklopu materijala za seminar.

